
USAID/PPMG NASTAVLJA SA 
PRUŽANJEM PODRŠKE SERVIS 
CENTRU „TRAČAK NADE“

Potpisivanjem Memoranduma o saradnji i razumijevanju 
između USAID-a i opštine Foča, Servis centar „Tračak 
nade“ u naredne dvije godine nastavit će da pruža 
besplatnu psihosocijalnu pomoć za 62 štićenika sa 
područja Foče, Čajniča i Ustikoline u FBiH. 

Za nastavak rada ovog udruženja USAID je osigurao 60 
000 maraka, a podršku će pružiti i opština Foča.
U Servis centru “Tračak nade” sa osobama sa 
invaliditetom i poteškoćama u razvoju svakodnevno rade 
stručna lica. Dobro osmišljene radionice i aktivnosti 
za cilj imaju njihovu integraciju i ravnopravan položaj u 
društvu.

Pored svakodnevnog rada sa štićenicima, u narednom 
periodu veliku podršku Centra imaće i njihovi staratelji.

Servis centar “Tračak nade” u Foči peti je centar 
ovakvog tipa u BiH koji ima stalnu podršku USAID-a. 
Kroz Programe podrške marginaliziranim grupama, 
USAID nastoji da razvija i održava socijalne , kognitivne 
i fizičke funkcije osoba sa invaliditetom, ali poboljša 
ukupan društveni položaj njihovim porodicama.

„Servisni centri nisu samo centri za djecu i omladinu sa 
poteškoćama u razvoju već su istovremeno i centri za 
roditelje i porodice u kojima takve osobe žive. Roditelji 
se teško bore sa predrasudama i sa mnogim drugim 
stvarima, zato se pruža različita podrška roditeljima, 
pravni savjeti , odnosno to je jedna cjelokupna i 
svrsishodna podrška koje porodice mogu da koriste.“ – 
stakao je direktor Programa podrške marginaliziranim 
grupama, Jasmin Bešić.

“Tračak nade” u Foči već sedam godina u potpunosti 
opravdava postojanje jer je, zahvaljujući njegovim 
aktivnostima, vidljiv napredak u uključivanju lica sa 
teškoćama u razvoju u društvene tokove.

STRAST IZ DJETINJSTVA 
PRETVORILA U BIZNIS: SILVANINI 
KOLAČI NA TRPEZAMA CIJELE BIH

Kolači su Silvanina strast od ranog djetinjstva. Još kao 
djevojčica krišom je uzimala tijesto od majke i pravila 

poslastice različitih oblika, prisjeća se sada već majka 
četvero djece.

Silvana Vidović živi u Livnu i osoba je sa invaliditetom, ali 
i osoba sa kojom kada razgovarate, ne znate šta vas više 
inspiriše: njena strast za pravljenjem kolača, hrabrost da 
u Bosni i Hercegovini bude majka četvero djece ili njena 
volja za borbom.

Silvana ima invalidnost od 80 posto, ali su njena volja za 
životom i prevazilaženjem prepreka 100-postotni. 

Kako priča, u njenom životu bilo je teških trenutaka. 
Plaća njenog muža bila je jedini prihod, a šestero usta 
trebalo je nahraniti, četvero djece obući i školovati. Kao 
osoba sa invaliditetom Silvana nije mogla pronaći posao, a 
zbog njenog zdravstvenog stanja teško bi se mogla nositi 
sa svakodnevnim zahtjevima radno aktivne osobe, no 
rješenje je morala pronaći. I jeste! Silvana je svoju strast 
iz djetinjstva pretvorila u biznis, a iz ove porodične kuće 
počeo se širiti miris poslastica. 

Vlastiti biznis željela je pokrenuti u Livnu, gradu iz kojeg 
porodice svakodnevno odlaze, u kojem je sve manje 
mladosti, ali i mogućnosti za pronalazak posla. 
U svojoj maloj kuhinji Silvana je počela praviti kolače. Ne 
više samo za sebe i porodicu već za prijatelje, komšije…

Praviti i prodavati. Za izradu poslastica nije imala savršene 
uslove, ali ih je pravila uz mmnogo ljubavi i veliku podršku 
i pomoć porodice.

Kolačima, tortama i drugim poslasticama svi su bili 
oduševljeni.

„Uvijek sam voljela praviti poslastice, ali nisam ni 
sanjala da će ih drugi jednako voljeti jesti”, priča Silvana 
uz osmijeh koji istovremeno održava i zadivljenost i 
iznenađenje. 

No, nije sve išlo tako lako. Nije imala registrovan biznis, 
pa je i kupce bilo teže naći, barem one ozbiljnije čija 
kupovina bi osigurala i lagodniji život, ali sredstva za 
pokretanje ozbiljnijeg i unosnijeg biznisa nije imala. 
Silvana nije odustajala i počela je tragati za podrškom. 

Kada se ukazala prilika da aplicira za dodjelu sredstava 
iz USAID-ovog Fonda za podršku u razvoju bizinisa 
marginaliziranih grupa žena, Silvana nije bila mnogo 
optimistična, ali sada, kaže, vjeruje u čuda. 

Od Općine Livno i USAID-a dobila je novac koji je 
značio početak čarolije: pravu kuhinju, pravu ostavu i 
mnogo ozbiljniji posao. 

Silvija je od novca koji je dobila registrirala biznis, 
napravila potpuno odvojenu kuhinju i ostavu za kolače 
sa policima, frižiderima, ali i kupila materijale koji su joj 
nedostajali. Sada njene torte naručuju i drugi poslastičari, 
ugostiteljske radnje… Njeni kolači sada su sastavni dio 
svake slavljeničke trpeze, ne samo u Livnu već i u drugim 
bh. gradovima. 

„Sada sam i zvanično poduzetnica. Moj san konačno se 
ispunio. Mogu raditi i zarađivati, ali i drugima uljepšavati 
svakodnevnicu. Moja želja da budem bolja i uspješnija 
sada je još veća, jer ja sam uspjela ostvariti svoj san, a 
bez ove podrške znam da ne bih uspjela“, priča Silvana 
dok ponosno stoji pored izložbenih primjeraka svojih 
kremastih čarolija. 

Kako pričaju i ona, ali i njena porodica, posla ima. Nekada 
manje, nekada više, ali se ne žale. Ako posla i u narednom 
periodu bude u ovom obimu, zaposlit će još jednu ženu, 
jer kako je i moto ove male porodične radionice, kolači 
na trpezu ne smiju zakasniti. 

Silvana je jedna od stotinu žena kojoj su USAID-ov 
Program podrške marginaliziranim grupama i devet 
lokalnih uprava omogućili da pokrenu i razvijaju vlastiti 
biznis. Biznis koji im prvenstveno osigurava egzistenciju, 
samostalnost, ali i vraća vjeru u bolje sutra.

ODRŽANA OBUKA ZA TUŽIOCE I 
STRUČNE SARADNIKE TUŽILAŠTVA 
KS O PRAVIMA LGBTI OSOBA

Sarajevski otvoreni centar je uz podršku USAID-ovog 
Programa podrške marginaliziranim grupama (USAID/
PPMG) održao dvodnevnu obuku za tužioce i stručne 
saradnike Kantonalnog tužilaštva Kantona Sarajevo.
Obuka je održana u sklopu projekta “Izgradnja 
institucionalne mreže podrške za LGBTI osobe u 
Kantonu Sarajevo” 4. i 5. novembra 2017. godine.

Dvodnevna obuka je bila o pravima i boljem 
razumijevanju problema s kojima se nose lezbejke, gej, 
biseksualne, trans i interspolne (LGBTI) osobe u BiH pod 
nazivom “Predrasuda kao pobuda za izvršenje krivičnih 
djela počinjenih iz mržnje - suzbijanje nasilja nad LGBTI 
osobama, iskustva u Bosni i Hercegovini i regiji”.

Jedan od ciljeva je bio senzibilizirati i upoznati tužioce 
i tužiteljice s efikasnim načinima zaštite i procesuiranja 
kršenja ljudskih prava na osnovu seksualne orijentacije, 
rodnog identiteta i spolnih karakteristika u BiH, u skladu 
s domaćim pravnim propisima, a poštujući međunarodne i 
regionalne pravne standarde.

Također, cilj obuke je bio upoznavanje tužioca i tužiteljica 
s unapređenjem krivičnog zakonodavstva i prakse u 
oblasti zaštite ljudskih prava sa naglaskom na LGBTI 
osobe kao marginaliziranu društvenu grupu, od značaja za 
njihov rad.

KAKO UPRAVLJATI PROJEKTNIM 
CIKLUSOM? 

Upravljanje projektnim ciklusom - Pisanje projektnih 
prijedloga bila je druga tema u okviru trećeg ciklusa 
treninga namijenjenih lokalnim organizacijama civilnog 
društva čije je djelovanje usmjereno na poboljšanje 
položaja marginaliziranih grupa. Trening je održan u 
periodu od 14-16. novembra 2017. g. u Tesliću.

Kako bi se pripremili za uspješno korištenje finansijske 
pomoći i sredstava iz međunarodnih i domaćih izvora 
finansiranja, učesnici/e su se upoznali sa značajnim 
elementima upravljanja projektnim ciklusom, kao i 
elementima pisanja projektnog prijedloga. Analiza 
trenutne situacije, odnosno problema kao osnove za 
razvijanje prijektnog prijedloga,  kreiranje logičkog okvira 
poštujući vertikalnu i horizontalnu logiku, te SMART 

pokazatelje, kreiranje plana upravljanja rizicima, budžeta baziranog na aktivnostima projekta, te procjena kvaliteta 
projektnog prijedloga bile su neke od tema treninga o kojima su učesnici/e učili na interaktivan način kroz praktične 
vježbe.
U svom izlaganju trener je posebnu pažnju posvetio najčešćim greškama koje se javljaju prilikom pisanja projektnih 
prijedloga.

Naredni trening bit će posvećen temi Strateško planiranje.

